Nafarroako Parlamentuko Mahaiak, 2012ko abenduaren 10ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Maite Esporrín Las Heras andreak aurkezturiko mozioa, zeinaren bidez Nafarroako Gobernua premiatzen baita azaroaren 2ko 1505/2012 Errege Dekretuak hondamen eremu deklaratutako herriei dagozkien laguntzak arin ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Landa Garapeneko, Ingurumeneko eta Toki Administrazioko Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2012ko abenduaren 11n

Lehendakaria: Alberto Catalán Higueras

MOZIOAREN TESTUA

Socialistas de Navarra parlamentu-taldeari atxikitako foru parlamentari Maite Esporrín Las Herasek, Legebiltzarreko Erregelamenduan ezarritakoaren babesean, ondoko mozioa aurkeztu du, Osasun Batzordean eztabaidatzeko.

Iragan urriaren 19an eta 20an izandako uholdeen ondorioz, kalte larriak izan zituzten ondoko herriotan: Burgin, Bidankozen, Erronkarin, Uztarrozen, Izaban, Otsagabian, Itzaltzun, Gorzan, Ezkarozen, Espartza-Zaraitzun, Sartzen, Galoze, Nabaskozen, Gazteluberrin, Erromantzatuan, Agoitzen, Irunberrin, Zangozan, Xabierren eta Esan. Hori dela eta, beharrezkoa izan zen zenbait jarduketa egitea urak hartzeko eremuei, ur hornidurako zatiei eta horiek babesteko beharrezkoak diren harri-lubetei, ur hornidurari eta auzo eta pistetarako sarbideei dagokienez, garbiketa-lanak eta garrantzi gutxiagoko kontu batzuez gain. Hori guztia ahaztu gabe lurzati partikularretan izandako kalteak.

Iragan den denbora kontuan hartuta eta uholdeen ondorioz deklaratutako hondamendia dela-eta dagozkien laguntzak arintze aldera, honako erabaki proposamena aurkeztu dugu, dagokion batzordean eztabaidatu eta bozkatzeko:

1. Nafarroako Parlamentuak Espainiako Gobernua premiatzen du azaroaren 2ko 1505/2012 Errege Dekretuak hondamen eremu deklaratutako herriei dagozkien laguntzak arin ditzan, beharrezkoak diren lanak egin ahal izateko. 

2. Nafarroako Parlamentuak Nafarroako Gobernua premiatzen du gainerako lanen ordainketa finantzatu dezan, obra guztiak osatu arte, toki entitateek bizi duten egoera ekonomikoa dela-eta.

Foru parlamentaria: Maite Esporrín Las Heras

